
Leidor aretoan ehun lagun inguru elkartu ziren Etxebideren zozketan.A. IMAZ

297 lagunen
artean 37
etxebizitza
zozketatu dituzte
Tolosa ›› Voith Gorostidi
eremuan eraikiko dituzte eta
alokairu sozialekoak izango
dira;norbanakoek eta
familiek hartu dute parte.

ASIER IMAZ

Alokairu sozialeko 37 etxebizitza
zozketatu zituen atzo Etxebidek
Tolosako Leidor aretoan. Zerren-
dan 297 lagun aurkitzen zirenez,
hauetatik 260 esku hutsik itzuli zi-
ren euren bizilekuetara. 

Etxebizitza duin bat edukitzea-
ren eskubidea, errealitatetik urrun
dagoela ikusi zuten atzo Leidorre-
ra gerturatu ziren herritar gehie-
nek. 

Aretoan bildu zen jende gehiena
etxebizitzarik gabe itzuliko zela
ikusirik, Jokin Bildarratz alkatea-
ren hitzek ez zuten poztasun diz-
dira berezirik eduki zozketaren
aurkezpenean. Hori bai, Tolosako
Udala etxebizitzen beharra kon-
pondu nahian dabilela argi utzi
nahi izan zuen.

Baldintzak aztertzeko unea
Atzo burutu zen zozketa erabaki-
garria izan zen. Hala eta guztiz ere,
zenbaki sarituen atzean dauden
baldintzak ikusteko unea iritsi da
orain. Oinarriak betetzen ez ditue-
nak, alokairuzko etxebizitza gal-
duko duela ere iragarri zuten.

Voith Gorostidiko etxebizitza
hauek lortzeko lehenik zerrendak
zabaldu zituzten. Bertan egoteko,
oinarri edo baldintza batzuk bete
behar ziren. Zozketaren aurretik,
zerrenda osatu eta zenbakiak ba-
natu zituzten. Atzoko zozketa hu-
rrengo urratsa izan da, baina ez
azkena. Denborarekin agian, ba-
tzuei hasierako baldintzak aldatu
egin zaizkie: lan berria, soldata
hobea,... Hori aztertuko dute
orain Etxebidetik, itxaron zerren-
da eskuan dutela. Amaitzeko, 37
etxebizitzak eraikirik aurkitzen
direnean, jabeei gutunez esango
zaie zein den tokatu zaien bizile-
kua. 

37 etxebizitza lau multzotan
297 partaideak lau multzotan ba-

naturik aurkitzen ziren. Denek ez
zuten beraz, etxebizitza lortzeko
aukera berdina. 

Lehen kupoan edo multzoan,
ezintasun fisikoak dituztenak aur-
kitzen ziren. Hauentzat bi etxebi-
zitza egokitu zozketatu ziren.  

Bigarren multzoan edo «kupo
sozialean», haur txikien ardura
duten guraso bakarreko familiak;
genero indarkeriaren biktimak;
70 urtetik gorakoak agureak edo
ezintasun psikikoak dituzten per-
tsonak aurkitzen ziren. Zerrenda

honetan 73 familia aurkitzen zi-
ren eta 15 etxebizitza zozketatu zi-
ren hauen artean. 

Hirugarren multzoan, Etxebi-
den izena emanda, lau urtetik gora
daramatzatenak aurkitzen ziren.
67rentzat 10 etxebizitza zozketa-
tu ziren.

Azken multzoan edo «kupo
orokorrean», aurreko baldintzak
betetzen ez zituztenak aurkitzen
ziren. 149 familia edo norbanako-
ren artean, 10 etxebizitza zozketa-
tu ziren.

Zozketak bere horretan ez zuen
asko iraun. 

Alde batetik, notarioa aurkitzen
zen eta bestetik, ordenagailua eta
bolatxodun poltsa. Leidorrera
gerturatu ziren herritarren lagun-
tzaz, zenbakiak irteten joan ziren.
Lehenik saridunen izen-abizenak
esan zituzten eta ondoren itxaron
zerrenda osatu zuten. 

Zerrenda Tolosako udaletxean
aurkitzen da eta zalantzak edo in-
formazio gehiago nahi duenak
bertara joan beharko du.

Topic zentroan kafetegia
zabaldu dute
TOLOSA ]Topic zentroak bere bi-
dea egiten jarraitzen du, orain gai-
nera, kafetegia eta guzti. Iragan as-
teburuan zabaldu zituen ateak
gune berriak. Astean zehar
17:00etatik 19:00etara egongo da
zabalik eta asteburuetan Topic-
eko museoaren ordutegi bera
edukiko du.

Beti gazteak elkarteak
irteera antolatu du
TOLOSA ]Amarozko Jubilatu Elkar-
teak txangoa antolatu du urriaren
30erako. Lodosara joango dira
egun pasa eta prezioa 32 eurokoa
izango da. Hostal Venezian baz-
kaldu ondoren dantza egiteko au-
kera ere edukiko dute. 08:45ean
Zumardi Txikitik irtengo dira,
Amarotzetik berriz 09:00etan.

L Laburrak
Zuzenketa. Atzoko zenbakiaren
laugarren orrian ondorengo titula-
rra azaltzen zen: ‘Ikasturteko le-
hen irteeran bizikletaz ibili  dira
Arabako urtegiaren inguruan’. Al-
bistean berriz, Ibarratik igande ho-
netarako prestatu duten irteeraz
hitz egiten zen. Haitzetan Raju eta
Bai Euskal Herriari ekimenek, Iba-
rrakoek, Arabako irteera asteburu
honetarako antolatu dute, ondo-
rioz, titularra gaizki dago. Honela
izango litzateke albistearen izen-
buru zuzena: ‘Ikasturteko lehen ir-
teeran bizikletazibiliko   dira Ara-
bako urtegiaren inguruan’.

Eskribauak herritarren laguntza izan zuen zozketa unean.A. IMAZ

130 etxebizitza
gehiagoren iragarpena
Azpiegiturak ›› Jokin
Bildarratzen esanetan
hauen %40a alokairukoak
izango dira; tasatuak ere
egongo dira.

Alokairu sozialeko etxebizitzen
zozketa egin aurretik, Leidor are-
toko ekitaldia aurkeztu zuten or-
dezkari desberdinek. Jokin Bilda-
rratzek iragarpen bat egiteko era-
bili zuen aukera hau. Lehenik
ordea, zorterik onena opa nahi
izan zien denei. 

«Tolosako Udalak aste honetan
bertan, ostegunetik aurrera, 130

etxebizitzako beste bloke bat aur-
keztuko du; modu desberdineta-
koak izango diren arren, etxebizi-
tzen %40a alokairuan joango da.
Batzuk adibidez, 35 urtetik azpi-
koentzat izango dira, eta besteak
70 urtetik gorakoentzat edo mugi-
kortasun arazoak dituztenentzat
zuzenduak». 

Tasatuak ere egongo direla azal-
du zuen Jokin Bildarratz Tolosako
alkateak. «Mezu honekin azaldu
nahi duguna zera da: zorte onik ez
baldin badago gaur (atzo), ea lor-
tzen dugun zuen beharretara ego-
kitzen den aukeraren bat bila-
tzea».



«Plazako dantzak»
ikasteko aukera
Kultura ›› Udaberri 
dantza taldeak hilaren
28an 20:30ean hasiko 
ditu helduentzako
ikastaroak. 

ERREDAKZIOA

Udaberri dantza taldeak gazte
zein helduentzako dantza ikasta-
roak antolatu ditu ikasturte hone-
tarako ere. 

Jada hirugarren urtea da eta be-
ren helburu nagusia «plazako dan-
tzak irakastea» dela nabarmendu
dute dantza taldeko arduradunek,
«hain geurea dugun erromeria gi-
roan dantza egiteko», gaineratu
dute. Horrela beraz, fandangoa eta
arin-arina nahiz hain ezaguna den
larrain-dantza izango dira ikasta-
roan zehar ikasiko dituzten dan-
tzak.

Ikastaro honetan izena emateko
epea urriko azken ostegunean itxi-
ko da, hilaren 28an, eta bi bide
izango dira izena emateko. Alde

batetik, udaberri@udaberri.com
helbidera izen-abizenak, helbidea
eta telefono zenbakia bidali daitez-
ke eta bertan lehenago euskal 
dantzetan aritutakoa zaren edo ez
azaldu. Bestetik, urriaren 25ean,
astelehena, Tolosako Kultur Etxe-
an 17:00etatik 20:00etara jarriko
duten bulegoan ere eman ahal
izango da izena.

Ikastaroak urriaren 28an hasiko
dira 20:30ean eta astean behin, os-
tegunetan, burutuko dira. 

Langileek hilean 10 euro ordain-
du beharko dituzte eta ikasleek,al-
diz, 5 euro.

Helduentzako 
dantza ikastaroak
Kultura ›› Eskolak
ostegunetan, 
20:30etik 21:30era,
izango dira Amarozko
Auzoetxean.

ERREDAKZIOA

Amarozko dantza taldeak helduei
zuzendutako plaza dantzen ikas-
taro laburra eskainiko du. 

Bihar bertan, hilak 21, izango da
hitzordua Amarotzen. Ikastaroa bi

hilabetekoa izango da eta aben-
duaren 16an izango da azken esko-
la. 

Fandangoa eta arin-arina
Saioak ostegunetan izango dira,
20:30etik 21:30era, Amarozko Au-
zoetxen. Ikastaro labur honetan
fandangoa eta arin-arina ikastea
da asmoa eta, egoki ikusiz gero,
bestelako plaza dantzekin hastea
ere aurreikusten dute, beti ere par-
taideek zer nahi duten entzun eta
gero.

Udaletxean begizta arrosa jarri zuten eta Trianguloan informazio mahaia ere
izan zen atzokoan.R. CALVO

Informazio mahaiak Bularreko
Minbiziaren Aurkako Egunean
Osasuna ›› Atzoko
egunaren harira AECC
elkarteak begizta arrosak
banatu zituen Trianguloa
plazan jarritako mahaian. 

ERREDAKZIOA

Atzokoa Bularreko Minbiziaren
Aurkako Nazioarteko Eguna izan
zen eta hori dela eta, AECCk, Es-
painiako Minbiziaren Aurkako El-
karteak, informazio mahaia jarri
zuen Tolosako Trianguloa plazan
Nik bularreko minbizia gainditu
dut lelopean. 

Mahaietan Minbiziaren aurka-
ko errezetarik onena prebentzioa
da lelopean minbiziaren preben-
tziorako 11 «osagai» biltzen dituz-
ten triptikoak banatu zituzten 
eta baita bularreko minbiziaren
kezka zein zalantza desberdinak
argitzen dituen liburuxkak ere. 

Informazio gehiagorako bi bide
eman zituzten: 900 100 036 telefo-
no zenbakia edo www.aecc.es
webgunea.  

Begizta arrosa
Informazioa banatzearekin bate-
ra, bularreko minbiziaren aurka-
ko zeinu bilakatu den begizta
arrosak banatu zituen biztanleen
artean minbiziaren aurkako el-
karteak. 

Era berean, Tolosako udaletxe-
aren aurrealdean begizta arrosa
handi bat zintzilikatu zuten atzo-
koan. Lurraldebuseko autobusek,
osasun etxeek eta saltoki desber-
dinek ere kanpainaren irudia era-
kusgai izan zuten. 

AECC elkarteak argitutakoa-
ren arabera, Bizkaia, Araba eta Gi-
puzkoan 46 eta 69 urte bitarteko
emakumeen %95,3k mamografia
kontrola egiten dute eta senitarte-
koren batek gaixotasuna izan
badu 45 urtera jaisten dute kon-
trola egiten hasteko adina. 

›› MINBIZIAREN PREBENTZIORAKO «OSAGAIAK»

]Ez ezazu erre.
]Loditasuna saihestu.
]Ariketa fisikoa egin.
]Fruta, berdura eta barazkien
kontsumoa handitu.
]Ez hartu eguzki gehiegi.
]Zorroztasunez bete minbizia
eragin dezaketen sustantzien
eragina prebenitzeko dagoen le-
gedia.
]Alkohola edaten baduzu, egu-
nean, gehienez, bi unitate hartu

gizonezkoa bazara, eta bakarra
emakumezkoa bazara.
]25 urtetik gorako emakume
guztiek umetoki-lepoko minbizia
saihesteko detekzio goiztiarrara-
ko probak egin beharko lituzkete.
]50 urtetik gorako emakumeek
bularretako minbiziaren detek-
zio goiztiarrerako mamografia
bat egin beharko lukete.
]Hepatitis B birusaren txerto
kanpainan parte har ezazu. 

Udaberriko dantzariak. HITZA

Egun 40 lagun inguruk parte hartzen dute Txintxarri Abesbatzan.HITZA

«Abesbatzako kideon artean sortzen 
diren harremanak lagunartekoak dira»
GARBIÑE ORBEGOZO › Txintxarri Abesbatzako zuzendaria

I. GARCIA

20 urte daramatza zuzendari be-
zala Garbiñe Orbegozok (Alegia,
1963) Txintxarri Abesbatzan. Ale-
giako koruak 50. urteurrena bete-
tzen duen urte hau beretzat oso
berezia izaten ari da. Afizioa eta
lana musikari lotua du Orbegozok,
Hernaniko Musika Eskolan ira-
kaslea baita. Lengoaia musikala eta
abesbatza irakasten ditu bertan.
Nola hasi zinen Txintxarri Abes-
batza zuzentzen?
Nik taldea 1990. urtean hartu
nuen. Aurretik abesten izan nin-
tzen bertan, hamasei urte nituela
edo hasi nintzen. Musika ikaske-
tak egiten ari nintzen eta koruan
abesten nuenez, ikastaroak egiten
hasi nintzen. Joxe Gastesik horre-
tara animatu ninduen. Esan daite-
ke oinordekotza naturala izan zela.
Memento hartan abesbatzan ge-
biltzenon artean ni nengoen musi-
ka munduan sartuta. Ordurako
Hernaniko Musika Eskolan ira-
kasle ari nintzen. Nik uste dut na-
turalki etorri zela jarraipena.
Zer suposatu zuen zuretzat zu-
zendari izatea?
Memento hartan ardura handia
izan zen. Gauza on bat nuen: taldea
ezagutzen nuela. Horrek lasaita-
sun bat ematen zuen. Taldean
denbora asko neraman kantatzen
eta baita laguntzen zuzendariari
zenbait abesti prestatzen. Jendeak
ezagutzen ninduen eta niri ondo
etorri zitzaidan barruan egotea eta
jendearekin harremana izatea.
Nik uste dut bat gehiago izaten ja-
rraitu nuela. Zuzendaritza hartu
nuenean erantzukizuna zen, Jo-
xek 30 urtez egin zuen lan horri ja-
rraipena ematea. Gainera oso lan
ona eginda zegoen.
20 urte hauetan zer balantze egi-
ten duzu?
Balantzea orokorrean ona egiten
dut. 20 urtetan denetik pasatzen

eta horrelako pisu bat ere badauka.
Herritarrak ohituta daude gu hor
egotera eta egiten ditugun emanal-
dietara joaten dira. 
Joxe Gastesiren ondoren hartu
zenuen zuzendaritza. Nola gogo-
ratzen duzu bera?
Esan dut lehenago zuzendaritza
hartzea ardura bat zela, baina oho-
rea ere izan zen. Joxek erakutsi zi-
dan niregan konfiantza zuela eta
lan hori egin nezakeela eta ilusioz
hartu nuen. Berak aholku asko
ematen zizkidan. Zuzendaritza
utzi ondoren ere asko hitz egiten
genuen. Nik kontzertu baten on-
doren galdetzen nion nola ikusi
zuen berak eta horretaz hitz egiten
genuen. Bere aholkuak beti onak
ziren. Berak musikalitate handia
zuen. Batez ere berarengandik
adierazkortasun handia jaso nuen.
Bera saiatzen zen espresio handia
ematen eta berarengandik jaso du-
dan gauzarik handiena da gustua-
rekin zuzendu behar dela. Ez dela
bakarrik teknikoki gauzak ondo
egin behar, sentimendua eta gus-
tua eman behar zaiola ere.
Aurten hainbat ekitaldi egiten ari
zarete urteurrena ospatuz. Nola
bizitzen ari zara zure aldetik urte
hau guztia?
Ekitaldi bat pasatzen da eta beste
batean pentsatzen hasten zara. Ur-
tea ez aspertzeko modukoa izaten
ari da. Orain arte egin ditugunak
bereziak izan dira, baina igande-
koa izango da, sentimenduaren al-
detik ikusita, garrantzitsuena. Mu-
sikalki planteatu dugu aurreko 50
urteetan abestu ditugunak abes-
tea. Gure koruan asko abestu diren
kantak, bai Joxeren garaian eta ni
zuzendari naizenetik. Gero bere-
zia izango dena da Xabier Saraso-
lak eta Felix Irazustabarrenak egin
duten obra, Pausoz pauso... Abestia
prestatzen denbora pasatu dugu
eta hori abestea berezia izango da.

Horrez gain gonbidapenak zabal-
du ditugu koruan ibilitakoei. De-
nek elkarrekin hiru kanta abestu-
ko ditugu. Dagoeneko egin dugu
entsegu bat eta datorren ostiralean
egingo dugu bestea. Ilusio handiz
gaude.
Eta ziurrenik urduritasun pixka
batekin ere.
Ni uste dut gauzak nahiko kontro-
latuta ditugula. Nahi duguna da
jendea gustura egotea eta ondo pa-
satu dezala. Nik uste dut taldean
egun horren berezitasuna senti-
tzen dugula eta saiatu nahi dugu
jendeari hori transmititzen. Jen-
deak agian pentsatzen du ez dela
hainbestekoa horrelako urteurren
bat ospatzea. Baina ez daude Gi-
puzkoan hainbeste abesbatza urte
horietara iritsi direnak. 
Pena da Joxe Gastesi orain gutxi
hil izana.
Asko gogoratuko gara berarekin.
Korua hainbeste bizitzen zuen...
Zuzendaritza utzi ondoren ere
asko bizitzen zuen. Beti interesa-
tuta egiten genuenaren inguruan.
Faltan botako dugu eta horrek ere
nolabait ukituko digu egun horre-
tan.
Nola ikusten duzu koruaren etor-
kizuna?
Ez zaiguna gertatu behar da pen-
tsatzea 50 urte hauek egin ditugula
eta gero hustea. 50 urte egin ditugu
eta hurrengo urteak beste bat izan
behar du, 60 urteetara iristeko hel-
buruarekin hasteko bidea. Kontua
da ekitaldi batzuk antolatzen ari
zarela eta dinamika handi batean
zaudela eta gero pixka bat behera-
ka egitea. Garbi dagoena da urta-
rrilean hasten garenean hurrengo
kontzertuan pentsatzen hasi be-
har garela. Taldekideei motibatu
behar zaie.
Etorkizunera begiratze horretan
ere garrantzia izango du Txintxa-
rri Txiki abesbatzak.
Bai, bai. Egon da taldea jende
gehiagorekin eta baita jende gu-
txiagorekin ere. Egin behar dugu-
na da taldeari mugimendu bat
ematea eta beraiekin irteerak zein
ekintzak egitea... Garrantzitsua da,
hortik hornitu beharko garelako
gu. Saiatzen ari gara behintzat gau-
zak ondo egiten.

I. GARCIA

Nerea Pikabea, Juantxo Aranburu, Maite Azpeitia eta Elena Alustiza. I. GARCIA

Kantatzearen gozamena  
I. GARCIA

Hainbat belaunaldi biltzen dira
Txintxarri Abesbatzan. Horren
adibide dira Juantxo Aranburu 65
urteko alegiarra, Elena Alustiza 43
urteko alegiarra, Nerea Pikabea 37
urteko ikaztegietarra eta Maite
Azpeitia 24 urteko alegiarra.

Aranburu 1974 inguruan hasi
zen parte hartzen abesbatzan. Au-
rretik Santa Ageda bezperetan ate-
ratzen zen. «Ohiturei eusteko-eta,
euskaraz abesteko-eta, ateratzen
ginen», dio. Alustiza 12 urterekin
hasi zen abesbatzan, txikien talde-
an. «Igande eguerditan meza bu-
katu eta Joxe Gastesirekin joaten
ginen korura eta hantxe egoten gi-

nen jende dezente. Entseguak egi-
ten genituen bertan», gogoratzen
du. «Igande eguerdiko plana iza-
ten zen. Gero gustatu eta jarraitu
egin dugu». 

Pikabeak dioenez, «1990. urtean
amarekin etorri nintzen Alegiara,
karmenetako kontzertura. Seku-
lako inpresioa egin zidan. Kanta-
tzea betidanik gustatu izan zait.
Abesbatzak jendea behar zuela eta
horrela hasi nintzen». Azpeitia be-
deratzi urterekin hasi zen Txin-
txarri Txiki abesbatzan. «Jende
pila hasi ginen batera, eskolako
asko. Urteak pasatu eta gero zure
ilusioa izaten zen koru handira sal-
to egitea. 15-16 urterekin desira-

tzen egoten ginen koru txikia utzi
eta handira pasatzeko, kanpora-
eta joateko. Bost sartu ginen han-
dien abesbatzan». 

Kultur Etxean egiten dituzte en-
tseguak, baina beti ez da horrela
izan.  «50 urtetan Alegia guztia pa-
satu du entseguak egiten koruak»,
dio Aranburuk. «Elizan hasi, han-
dik botatzerakoan zentrora, zen-
trotik botatzerakoan eskolara. Eta
orain Kultur Etxean».

Elkarren artean koruaren pasa-
dizoak gogoratzen dituztenean
beti ateratzen dira Alemaniako bi-
daiak. Lehenengo bidaiak asko
markatu zuen abesbatza. «Gu hasi
eta segituan izan zen», dio Alusti-

berdinak ondo moldatzen direla
eta hori garrantzitsua dela abesba-
tzaren funtzionamendurako.
«Taldean giro ona izatea ezinbes-
tekoa da, horrek asko egiten du.
Konfiantza, harremana sortzen
da», azaltzen dute. 

Afarietan kantatzea ohikoa
dute, «baina agian pixka bat galdu
egin dela», azaltzen dute. Gizarte-
an ere aldatu egin dela azaltzen du
Aranburuk: «Lehen gehiago abes-
ten zen, poteoetan-eta». 

Alegiarekin identifikazioa dago-
ela dio Pikabeak: «Txintxarri
Abesbatza halabeharrez dago he-
rriarekin oso lotuta. Niri pena
emango lirateke gure ahalegin fal-
tagatik korua desagertuko balitz».
Garbi uzten dute korura afizioz jo-
aten direla. «Kantatzen dugu en-
tzuleek eta guk ere gozatzeko»,

diote. «Guk afizioa bete eta joaten
den jendea gustura uzteko». 

Afizio horrek ere esfortzu bat es-
katzen die eta astero bi entsegu
egiten dituzte, horietako bat osti-
raletan. «Aurreko urtean Tolosara
joan ginenean, Abesbatza Lehia-
ketaren aurretik egiten den Topa-
ketetara, gogorra izan zen», gogo-
ratzen dute. «Entseguak hasi gi-
nen askoz lehenago egiten. Gero
sekulako kontzertua atera zen, eta
gustura atera ginen». Abesbatzan
konpromisoa badago eta baita
zenbaitetan ere flexibilitate pixka
bat. Badira zenbait kide entsegu

batera bakarrik joan al direnak as-
tero.  

Koru bakoitzak zeinentzat
abesten duen jakin behar duela
diote. Urteurrenaren ospakizune-
tan Donostiako Orfeoia Alegiara
joan zenean eliza goraino bete zela
azaltzen dute. «Kontzertuaren on-
doren galdetu genien gure ema-
naldietara joan ohi diren herrita-
rrei zer iruditu zitzaien. Esan zu-
ten elizan oso berezia izan zela
soinu aldetik, elizan, baina kan-
tak... Musika erlijiosoa zen eta zai-
lagoa da entzutea». 

Igande honetan izango da aur-
tengo Txintxarri Eguna eta «egun
oso berezia» izango dela diote
abesbatzako kideek. «Kanta berria
abestuko dugu. Oso kanta polita
da. Oso korala da eta letra oso ondo
dago».  

zak. «Nik daukadan oroitzapena
da artzain-andre arropak hartu eta
aurrera eta atzera ibiltzen ginela.
Trajea ez genuen kentzen egun
guztian». «Herri osoa pasatu ge-
nuen abarkekin -gaineratu du
Aranburuk-. Kalejiran ibiltzen gi-
nen. Basqueland esaten ikasi ge-
nuen eta norbaitek galdetzen bazi-
gun nongoak ginen hori erantzu-
ten genien».

Entseguak egitea «kostatzen
dela» diote eta betetzen duena
kontzertuak ematea dela. «Kon-
tzertuak emateak beharrezkoak
dira, entseguak eginez gero baka-
rrik...». Abesbatzako kideek bat
egiten dute esatean belaunaldi ez-

da. Memento onak eta ez hain
onak. Taldea dinamikoa da: ba-
tzuk uzten dute, beste batzuk has-
ten dira... Garrantzitsuena da blo-
ke bat mantendu egin dela. Batzuk
Joxeren garaitik datozenak dira
eta beste batzuk nirekin hasitako-
ak. Bloke hori oso garrantzitsua
izan da. Niri indar handia eman dit
horrek, jende batekin ziur konta-
tzea. Bestalde, urteak joan ahala
ikuspuntuak aldatu egiten dituzu
eta pentsatzen duzu gauza berriak
sartzea. Baina gero ere batzuetan
lehenago egiten ziren gauzak be-
rreskuratu egiten dituzu. Kontu-
ratzen zara garai hartan egiten zi-
ren gauzak erabili daitezkeela. Az-

kenean, gauza berriak egiten saia-
tu eta beste gauza batzuk berres-
kuratu egiten dituzu.  
Pertsonalki zer suposatzen du zu-
retzako abesbatzak? Zure bizi-
tzaren parte bat izango da dagoe-
neko.
Bai. Azkenean lotura handia da,
bai zuzendari bezala, eta baita
emozionalki ere. Konturatzen
zara abesbatzan gertatzen diren
gauzak garrantzia dutela zuretzat.
Bertako kideon artean sortzen di-
ren harremanak lagunartekoak
dira. Azkenean jendearen artean
sortzen diren loturak bereziak iza-
ten dira. Gero herri mailan ere
abesbatzak urte asko daramatza

50 URTE ABESTEN
Alegia›› Txintxarri Abesbatzak 1960. urteko
Errege Egunean eman zuen bere lehen
kontzertua Joxe Gastesiren zuzendaritzapean.

ERREDAKZIOA

Txintxarri Abesbatza 1960an sor-
tu zen Joxe Gastesi Iturrioz (Me-
xiko, 1926-Donostia, 2010) zena-
ren zuzendaritzapean. Alegiako
kultur taldeen berpizkunde ga-
raiaren hasieran kokatu behar da
abesbatzaren sorrera. 1990ean
Garbiñe Orbegozo Senperena
gaur egungo zuzendariak hartu
zuen abesbatza zuzentzeko ardu-
ra, eta geroztik bera da koruaren
zuzendaria.

Gipuzkoako hamar abesbatza
inguruk lortu dute 50 urte bete-
tzea, tartean Alegiakoak. 1.700 biz-
tanle ditu herriak eta kantari
gehienak herrikoak dira eta izan
dira orain arte, nahiz eta kanpotik
ere etortzen diren batzuk.

Abesbatzaren sorrera
1959ko udazkenean hasi zen lehen
entseguak egiten Txintxarri Kora-
la, orduan izen hori baitzeukan.
Joxe Gastesik garai hartan aspal-
didanik herrian zegoen parrokiko
korua zuzentzen zuen. 

Kantatzeko gogo handia zuen
herriko kantuzale talde batek ani-
matuta eta parrokiko koruko espe-
rientzia lagun, Txintxarri Abesba-
tza sortu zuen Joxe Gastesik, eta
bere zuzendaritzapean lehen pau-
soak eman zituen 50 gizon-ema-
kumez osatutako abesbatzak, pa-
rrokiko loturetatik kanpo.  

Elizaren pareko eraikinean, Do-
triñetxea deituriko tokian, lehen
solairuan egin zituzten lehen en-
tseguak. Beasaingo Loinatz abes-
batzak utzitako partiturekin hasi
ziren. Patxi Urteaga herriko pia-
no-jotzaileak laguntzen zion Gas-
tesiri ahots talde bakoitzari bere
zatia irakasten.

1960ko Errege Egunez eman

zuen lehen kontzertua Txintxarri
abesbatzak Dotriñetxean. Ikusleek
gogoz hartu omen zuten ahots na-
hasietako abesbatzaren emanal-
dia. Herritik kanpo inguruko he-
rrietan eman zituzten kontzer-
tuak: Ikaztegietan, Legorretan,
Abaltzisketan eta Amezketan, bes-
teak beste.

Hasierako sua moteldu egin zen
eta urte batzuetan Agate deunaren
bezperan eta Eguberri bezperan
bakarrik ateratzen ziren kantari.
Tarte horretan, zortzikote bat ibili
zen kantari. Eliz kantuak eta kantu
profanoak kantatzen zituzten.

1990ean Garbiñe Orbegozo he-
rritarrak hartu zuen korua zuzen-
tzeko ardura. Abesbatzan abeste-
ko ohitura belaunaldiz belaunaldi
pasatzen joan da. Hala, alegiatar
guztiek dute senideren bat koruan
dabilena edo noizbait ibili dena.
Talde finko bat mantendu den
arren, abeslarietako batzuk den-
borarekin utzi egin dute korua.
Beste batzuk, aldiz, korua utzi eta
berriro itzuli dira.

Emanaldi bereziak
Emanaldi bereziak ere eskaini ditu
abesbatzak. Batzuk aipatzearren,
The Mission filmerako Enio Mo-
rriconek konposatutako abestiz
osatutakoa bata eta Angel Unzuk
moldatutako abestiekin osatuta-
koa bestea. 

Bi abesti eskaini dizkio Xabier
Sarasolak Beasaingo musikagileak
abesbatzari: Zure Boza, 1985ean
Txintxarri Abesbatzarekin batera
Sarasolak egindako bidaia hura
gogoan (Gastesiri eskainia) eta
Pausoz pauso, Txintxarriren 50.
urteurrenerako koruak eskatuta-
ko kantua.

Abesbatzak zenbait grabaketa

eta argitalpen egin ditu: Egube-
rrietako abestiz osatutako kaseta,
inauterietako abestiz osatutako
CD baten grabaketan parte hartu
zuen Tolosaldeko beste abesba-
tzekin batera, eta abesbatzaren
historia jasotzen duen liburua ar-
gitaratu zuen 40. urteurrenean;
Joxe Gastesi abesbatzaren sortzai-
leak berak idatzitako liburua da.

Emanaldi ugari eskaini ditu
Euskal Herriko hainbat herritan,
Gipuzkoan bereziki. Euskal Herri-
tik kanpora bederatzi bidaia egin
ditu eta kontzertuak eskaini ere

bai: Alemaniako Nüremberg eta
Winkelhaid hiria (1985, 1989), Pa-
ris (Frantzia, 1987), Trans (Bretai-
nia, 1994), Llanes (Asturias, 1998),
Santiago de Compostela (Galizia,
2000), Montlieu (Frantzia, 2001),
Begues (Bartzelona, 2003), Alma-
zan (Soria, 2006) eta Evora (Portu-
gal, 2010). Abesbatzaren ibilbide-
an arrasto handiena utzi duten bi-
daiak Alemaniara egindako biak
dira. 

Txintxarri Txiki abesbatza
Helduen abesbatzaren harrobia
izateko helburuarekin, Txintxarri
Txiki abesbatza sortu zuten
1981ean. 40 haur eta nerabe hasi
ziren haur koruan. Horrek bultza-
da handia eman zion berriro abes-
batzari, denborarekin haur abes-
batzako hainbat abeslari helduen
abesbatzara pasa eta gaur egun
arte kantuan ari baitira.

Umeen abesbatzak eten txiki
bat izan zuen, eta 1991n berriro
ekin zion. Geroztik helduen abes-
batzaren harrobia da. Hainbat zu-
zendari izan ditu koruak, horien
artean hiru herritarrak: Antonio

Zubillaga, Nerea Elola eta Jon
Aranburu. Gaur egun Idoia Iraola
tolosarrak zuzentzen du haur
abesbatza.

Gaur egungo abesbatza
Kantua eta koru musika gustuko
dituzten 40 ahots nahasik osatzen
dute gaur egungo abesbatza, eta
adin ezberdinetako abeslariak
ditu, 16 eta 65 urte bitartekoak. Ale-
giatik kanpoko kideak ere badaude
abesbatzan. Abesbatzaren erre-
pertorioa herrialde eta estilo ez-
berdinetako abestiek osatzen
dute, horien artean Euskal Herri-
ko musikagileek sortutako eta
moldatutako konposizioak nabar-
mentzen dira. Koru musika lan-
tzeaz gain, musika mota hori era-
kustea eta hedatzea izan da betida-
nik taldearen helburua.

Alegiako San Joan Bataiatzaile-
aren parrokian egiten diren meza
nagusietan abesten du urtean ze-
har. Horrez gain, hiru kontzertu
ematen ditu urtero Alegian bertan:
Karmenetakoa, Txintxarri Egu-
nekoa (aurtengoa igandean izango
da) eta Eguberrietakoa.

›› ZENBAIT DATU

]500 partitura ikasi ditu koruak,
horietatik erdia baino gehiago eus-
karaz.
]100 kontzertu eman ditu Ale-
giatik kanpo, Euskal Herrian.
]500 kontzertu Alegian bertan
(kontzertuak, mezak, salbea, San-
ta Ageda bezpera, Eguberrietako
eskea...).
]250 abeslari izan ditu Txintxarri
Abesbatzak, horietatik 105 gizon
eta 145 emakume.

«Taldean giro ona izatea
ezinbestekoa da, horrek
asko egiten du», diote
abesbatzako kideek



gurera oraindik ez dira guztiz iritsi.
2005. urtetik, ordea, legez aitortua
dugu euskaraz erregistratzeko es-
kubidea.

2008ko urtarrilean ordea, EAE-
ko 14 barruti judizial buruetan
umeak euskaraz erregistratu ahal
izateko aukera ematen duen apli-
kazio informatiko bat ezarri zuten:
inforeg-4 izenekoa. Horren jato-
rrian, Eusko Jaurlaritzak eta
Res.es Enpresa Erakunde Publi-
koak sinatutako hitzarmen bat
dago. Horren ondorioz, gaur egun
EAEko 14 tokitan haurrak euska-
raz erregistratu ahal dira. Horieta-
ko bat da Tolosa.

Akordio hark urtebeteko irau-
pena zuen eta 2008ko abenduan
iraungi zen.  Geroztik ez dute beste
hitzarmenik sinatu. Gaia geldirik
dago eta inork ez daki EAEko gai-

Nagore Franco podologoa
bihar Alkartasunan
ANOETA ]Hilabetero bezala, Nago-
re Franco podologoa bihar joango
da Anoetako Alkartasuna biltoki-
ra. 15:00etan hasiko da bere zerbi-
tzua eskaintzen eta izena eman
dutenei dei egiten zaie. 

Ipar Euskal Herrira irteera
Sagainek antolatuta
ASTEASU ]Sagainek Ipar Euskal He-
rrira antolatu du igandeko irteera.
Bidarrai, Itsasu eta Dantxarinea bi-
sitatuko dituzte. Izena emateko
azken eguna bihar da eta 943 69
34 00 telefono zenbakira deituz
eman beharko da. 12 urtetik behe-
rakoek 5 euro eta helduek 10 euro
ordaindu beharko dute. Igandean
07:30ean aterako da autobusa.

Euskal Herrian Euskaraz
lan taldea osatu nahian 
VILLABONA ]Azaroaren 27an, la-
runbatean, Euskal Herriko lehen
antzerkizale eguna antolatu nahi
dute. Villabonako Euskal Herrian
Euskaraz horretarako lan taldea
osatu nahian dabil eta dei egiten
diete beraiekin parte hartu nahi
duten guztiei. 

L Laburrak

Erregistro liburuko orri zuri bat da. Tolosan jaiotzen diren haurrak izan ezik, gainontzeko herrietan jaiotzen diren haurrak, gaztelaniaz erregistratzen dira.E. MAIZ

Tolosan izan ezik, gainerako herrietan haur bat jaiotzen denean, nahitaez gaztelaniaz erregistratu
beharra dago. Euskaldunari, jaiotzatik hasi eta heriotzara, hizkuntza eskubideak urratzen zaizkio.

Ezin euskaraz erregistratu 
ERREDAKZIOA

H aur bat jaio eta lehenetari-
ko gauza, Udaletxeko
Bake Epaitegira edota

Erregistro Zibilera joan eta haurra
erregistratzea izan ohi da. Haurrak
euskaraz erregistratu ezin direnez,
azken asteetan, zeresan handia
sortu da. Uemako Imanol Harok
eman dizkigu azalpenak eta Beha-
tokiarekin batera, denbora asko
daramatela kontu hau bideratu
nahian azaldu digu. 

Gurean ere horrela dira kon-
tuak. XXI. mendean egonagatik
leku gehienetan ez da posible
Erregistro Zibileko paperak eus-
karaz betetzea. Tolosaldeko 27 he-
rritan eta baita Areso eta Leitzan
ere, euskararik ez da existitzen.
Tolosa da euskaraz erregistratze-
ko aukera ematen duen tolosalde-
ko herri bakarra. 

Tramite administratiboa da eta
bi lekutan egin daiteke: haurra jaio
den udalerrian (gehienetan Do-
nostia edota Iruñea) edota guraso-
ek bizitokia duten herrian. Eta
Bake Epaitegian edo Erregistro Zi-

bilean erregistratu daitezke.  Esku-
mena berriz, Estatuarena da.

Administrazioarekin askotan
gertatzen den moduan, kasu hone-
tan ere borroka egin beharko da
aurrera pausuak lortu ahal izateko. 

Zein da egoera?
Orain dela gutxi arte haurrak erre-
gistratzeko modu bakarra zegoen:
erregistro liburua erabiltzea. Libu-
ru horiek gaztelaniaz bakarrik
zeudenez edota daudenez, hau-
rrak gaztelaniaz bakarrik erregis-
tratzen dira. 1957. urteko lege bate-
an dago oinarritua. 2005. urtean,
lege horren 23. artikulua aldatu
zen, gaztelaniaz ez ezik tokian to-
kiko hizkuntza ofizialetan ere hau-
rrak erregistratu ahal izateko. 

Katalunian eta Galizian, erregis-
tro liburu ofizialak dituzte baina

nerako Bake Epaitegietan aplika-
zioa noiz ezarriko den. Hitzarme-
na berritzeak, aplikazioa zabaltzea
ekarriko luke eta udalerri guztieta-
ra iritsiko litzateke. 

Eta zer egin aldatzeko?
Hurrengo egun edo hilabeteetan
haurra izatekotan egonez gero,
Uema (943 26 03 72) edota Behato-
kira  (902 194 332) zuzendu behar-
ko da.  Hauei, aldez aurretik jakina-
razi beharko zaie, jaiotzen den
haurra euskaraz erregistratu nahi
dela. 

Lanean dihardu Uemak. Gutxi
barru, Uemako Udaletan onartze-
ko mozioak prestatzen ari dira.
Uematik «euskaraz bizitzearen al-
deko ariketa praktiko bat egiteko
eta bake epaitegietan eta erregistro
zibiletan, haurrak euskaraz erre-
gistratzeko eskaera egiteko» eska-
tzen dute. Aldaketak etortzekotan,
«gurasoen bultzadetatik» etorriko
dira.  

Udalek ere, aldaketa eman da-
din lana egin beharko dute. Ararte-
koa ere honen gainean dago eta
Udaletara iristen diren kexa guz-
tiak berari helarazi beharko zaiz-
kio. Dagoeneko eskualdeko guraso
batzuk hasi dira eskaerak egiten.

Gaur egun, jaio edota hiltzera-
koan hizkuntz eskubideak urra-
tzen dira. Eta baita ezkontzen ka-
suan ere. Beraz, badago zer egina
euskararen alde. 

GALDUTAKOAK
]Txakurra. Urriaren 11n, Border
Collie arrazako txakurra galdu zen
Belabieta inguruan. Norbaitek iku-
si badu deitu 644 58 91 24 telefo-
no zenbakira.

LANA
]Garbitzailea. Uzturre garbiketak
enpresak lau langile kontratatu

nahi ditu. Interesatuek bidali 
argazkidun Curriculuma 
uzturregarbiketak@gmail.comhel-
bidera edo deitu 678 99 25 49 te-
lefono zenbakira. 

ALOKAIRUA
]Baserria edo borda. Baserri edo
borda bat alokatuko genuke. Inte-
resatuek deitu 634 45 91 10era.

Iragarki laburrak

Agenda 21eko
herri batzarra
egingo dute 
gaur 19:00etan
kultur aretoan

Aduna ›› Herritar guztiak
gonbidatuta daude. Besteak
beste, 2007an onartutako
ekintza plana jorratuko dute. 

ERREDAKZIOA

Adunako Udalak, gaur 19:00etan
Agenda 21ean herri batzarra egin-
go du udaletxeko kultur aretoan.
Ekintza Plana udalbatzak onartu
zuela hiru urte pasa direnez, herri-
tarrek dokumentu hori onartu ze-
netik zein ekintza nagusi gauzatu
diren ezagutzea interesgarria da.
Ordu eta erdiko iraupena izango
du eta herritar guztiak gonbidatu-
ta daude bertan parte hartzera. 

Honakoa da jorratuko den gai
zerrenda: Adunako Agenda 21en
prozesuaren deskribapena; Agen-
da 21en Ekintza Planaren ezarpe-
na (2007-2009); 2010. urtean gau-
zatzen ari garen proiektuak; eta
bertaratutakoen galdera-erantzu-
nak, eta proposamenak. 

Informazio gehigarria behar
izanez gero, interesa dutenek 943
69 25 71 telefono zenbakira deitu
eta ingurumen teknikariarengatik
galde dezakete (astearteetan goiz
eta arratsaldez eta ostegunetan,
goizez).  

Igande goizean, egun hauetan, Leitza inguruan aurkitutako perretxiko espezieak sailkatuta jarriko dituzte. I. URRUTIA

Gaur hasiko da III. Mikologialdia eta
igandean erakusketarekin amaitu
Leitza ›› Leitzako Kultura
Elkarteak antolatuta, egun
hauetan mendian
bildutako perretxikoak,
gero ikusgai jarriko dituzte.

ERREDAKZIOA

Gaurtik aurrera, abian da Hiruga-
rren Mikologialdia. Leitzako Kul-
tura Elkarteak antolatuta, ingu-
ruan jaiotzen diren perretxiko ez-
berdinak ezagutzeko aukera
eskaintzen zaigu. 

Ekimenari hasiera emateko,
Leitza inguruko mendi eta basoe-
tan zizak nahiz perretxikoak bil-
tzeko gonbita luzatzen dute. Gero
ostiral eta larunbat arratsaldean,
Karrapen bilduko dituzte, eta in-
guruko adituek zein motatakoak
diren azalduz, izendatu eta bana-
tuko dituzte. Gisa honetan, aurki-
tutako espezie guztiak ikusgai ja-
rriko dituzte hor bertan, igande
goizean. 

Mikologialdia adin ezberdine-
tako herritarrei dago zuzenduta.

Hori dela eta, egun hauetan, Erleta
eskolako ikasleak mikologiarekin
lotutako marrazkiak ari dira egiten
egun hauetan. Ondoren, denak bil-
du eta lehiaketa bat egingo dute.
Lanak, perretxikoekin batera,

ikusgai jarriko dituzte igandean
Karrapen, eta onena saritua izango
da. 

Juan Mari Barriola, Kultura sai-
leko zinegotziaren esanetan, «be-
tidanik egon da Leitzan, onddoak
eta zizak biltzeko ohitura». Horre-
gatik, afizio eta jakintza hau gazte-
enei transmititzea da Mikologial-
diaren helburu nagusietako bat.

Bestalde, gaineratu zuenez,
duela urte batzuk lehiaketa mo-
duan egiten zen Mikologialdia.
Baina duela bi urte, formatua alda-
tzea erabaki zuten, eta erakusketa
gisa aurkeztea. Antolatzaileak gus-
tura daude herritarren parte-har-
tzearekin, eta iaz ere 100 espezie

ezberdinetik gora katalogatu zi-
tuztela nabarmendu zuen.

Perretxiko jangarriak dira, oro
har jendeak ezagutzen dituenak:
onddo zuriak eta beltzak, ziza ho-
riak, gibel urdinak, txanpiñoiak...
Baina hauez gainAmanita Muska-
ria, Esne gorria eta Astaputzak
dira jendeak errazen aurkitzen di-
tuenak. 

Erakusketarekin batera,
dastatzea
Iaz, erakusketarekin batera, perre-
txikoak sukaldatu eta hauen dasta-
tzea ere egin zuten. Aurten ere, ho-
rretarako asmoa dute Kultura 
Elkartekoek. Baina oraindik za-

lantzak dituzte, egin ahalko den
edo ez erabakitzeko. Izan ere,
orain arteko datuen arabera, oro
har, perretxiko gutxi ari dira atera-
tzen inguruko mendietan, eta da-

tozen egunetan ere, eguraldiak ho-
rrela jarraituz gero, ez da kolperik
aurreikusten. Honenbestez, la-
runbat arratsaldera arte itxarongo
dute, ikusteko, dastatzea egin ahal
izango ote den.

‘La cinta blanca’ filmeko uneetako bat.HITZA

‘La cinta blanca’ filmak irekiko du
aurtengo zinema denboraldia
Leitza ›› Asteburuan ikusgai
izango da Michael Haneke
zuzendari alemaniarraren
lana; ostiral eta igandean
izango dira saioak.

ERREDAKZIOA

Aste honetan emango diote hasie-
ra Zinema denboraldi berriari.
Emanaldiak ohi bezala ostiraletan
22:30ean izango dira, eta igande-
tan, 19:30ean.

Ikusgai izango den lehendabizi-
ko filma Michael Haneke zuzen-
dariaren La cinta blancaizango da.
Urtarrilean estreinatu zen lana.
Ulrich Tukur, Burghart Klaussner
eta Steffi Kühnert dira protagonis-
ta.

1913ko Alemanian dago koka-
tua. Lehen Mundu Gerrak eztan-
da egin baino lehen, bere ohiko bi-

zitzarekin jarraitzen duen herrix-
ka protestantea da hau. Baroiak,
enkargatuak, medikuak,  emagi-
nak, baserritarrak... denek dute
iraganeko istorio bat , eta lotura ko-
mun bat: seme-alabak eskolako eta

elizako abesbatzako kide direla.
Baina, hainbat gertaera arrarore-
kin herritarren lasaitasuna apur-
tzen hasten da, gaztetxoak gero eta
balio absolutuagoen pean, hezten
doazen bitartean.

Ostiral eta larunbat
arratsaldean, Karrapen
jaso eta sailkatuko
dituzte perretxikoak  

Igande goizean
perretxiko erakusketa 
eta dastatzea izango dira
herriko plazan

Alurr-en argazkiak ikusgai
atzotik, Kultur Etxean
IBARRA ]Alurr dantza taldeak an-
tolatutako argazki erakusketa
ikusgai da egun hauetan Ibarrako
Benito Izagirre kultur etxean. Bisita
ordutegia ondorengoa da, goize-
tan, 10:30etik 13:00etara eta arra-
tsaldetan, 15:30etik 21:00etara.

Mendi Taldeen Egunera
joateko, izen-ematea
LEITZA] Beti Gazte elkarteak anto-
latuta, VIII. Mendi Taldeen Eguna
ospatuko da Lesakan. Hara joate-
ko autobusa antolatu dute, eta
07:45ean, Leitzako plazan egin
dute abiatzeko hitzordua. Joan
nahi dutenek, aldez aurretik, Astiz
edo Maimur liburu dendan eman
beharko dute izena. Horretarako
epea bihar amaitzen da.

Lan Onari saria jasoko du
Xabi Alonsok hilaren 25ean
TOLOSA ]Eusko Jaurlaritzaren Lan
Onari saria jasoko du Xabi Alonso
futbol jokalariak, Imanol Arias ak-
torearekin, Maria Luisa Laka eus-
kaltzalearekin, Manu Leginetxe
idazle eta kazetariarekin eta Javier
Ormazabal enpresaburuarekin
batera. Haien lana eta ekimena
goretsi ditu Jaurlaritzak, eta Patxi
Lopez lehendakariak hilaren
25ean emango die saria.

Hilaren 29an odola
emateko aukera izango da
AMASA-VILLABONA ]Hilaren 29an
odola emateko aukera izango da.
Anbulatorioan egingo dituzte ate-
ratzeak 19:00etatik 21:00etara.

L Laburrak



Ipuin kontalaria 
]Larraul. Oihana Etxegibel ipuin
kontalaria 17:15ean Liburutegian.

Deialdiak
] Ibarra. III. Galtzakomik euska-
razko komiki lehiaketa. Gazte eta
helduentzat, gai librea. Lanak Gal-
tzaundiren egoitzan utzi behar
dira azaroa bukaera baino lehen.
]Tolosa. Zezen-plaza auzoko bi-
zilagunek urtero bezala afaria
egingo dute azaroaren 5ean. Izen-
ematea ohiko lekuetan.
]Tolosa. Hilaren 23an bertso-afa-
ria egingo dute Iurre elkartean An-
doi Egaña, Maialen Lujanbio eta
Amets Arzallusekin. Izen-ematea
943 57 15 32 telefono zenbakian.
]Villabona. Urriaren 30etik aza-
roaren 13ra, Benidormera bidaia
antolatu du Biltoki jubilatu elkarte-
ak. Izen-ematea, Txermingo egoi-
tzan asteartetik ostiralera,
11:00etatik 12:30era. 
]Tolosa. Harizpe jubilatu elkarte-
ak irteera antolatu du Lizarrara
azaroaren 24ean, Los Arcoseko
abiadura zirkuitua bisitatuz. Izen-
ematea, elkartean. 
]Zizurkil. Larraul eta Zizurkilgo
jendearen artean Teodoro Her-
nandorena Ipuin Lehiaketaren IX
edizioa antolatu dute. Aipatu he-
rrietako biztanleek parte hartu
ahal izango dute lehiaketa hone-
tan. Aurkezten diren lanek egile
bakarra izan behar dute eta partai-
de bakoitzak gehienez bi lan aur-
keztu ditzake. Lehiketa bost maila-
tan banatuko da. A. Maila: 6-8 ur-
tekaoena, B. Maila: 9-11 urtekoena,
C. Maila: 12-13 urtekoena, D. Mai-
la: 14-16 urtekoena eta E. Maila: 17
urtetik gorakoena. Gaia librea
izango da eta erabili beharreko
hizkuntza euskara. Lan bakoitza-
ren hiru kopia entregatu beharko
dira azaroaren 18a bitartean, egun
hau barne eguerdiko 14:00ak bai-
no lehenago Zizurkilgo Udal Bule-

Hiru irabazleak euren sariekin. HITZA

Unai Iruinek irabazi du Espainiako
Poker Txapelketako 8. jardunaldia
Tolosa ›› Tolosarrak
33.393 euro etxeratu ditu;
bigarren donostiar batek
egin du eta hirugarren,
aldiz, Bergarako batek.

ERREDAKZIOA

Unai Iruinek irabazi du Espainia-
ko V. Poker Txapelketako zortzi-
garren jardunaldia. 

Joan den asteburuan Donostia-
ko Kursaalean izandako lehiake-
tan tolosarrak 33.393 euro irabazi
zituen. 

Bigarren Ekaitz Landa donos-
tiarrak egin zuen eta hirugarren al-
diz, Bergarako Ander Garitanok. 

«Hiltzaile» 
titulua
Unai Iruinen eta Ekaitz Landaren
arteko finala oso zirraragarria
izan zela diote bertan izan zire-
nek. 33.393 euroko txekea eskura-
tu zuen, baina honekin batera jar-
dunaldiko «hiltzaile» titulua ere

eskuratu zuen, bera izan baita
kanporaketa honetan jokalari
gehien kanporatu dituena, horre-
gatik izango da «hiltzaileen finale-
an», Valladoliden abenduan izan-
go dena.  

Ekaitz Landak ere diru asko
etxeratu du, 16.673 euro eta hiru-
garrenak, Ander Garitanok, 8.348
euro irabazi ditu. 

Guztira 205 parte-hartzaile

izan ziren Kursaalean. Bi egune-
tan 18 bat ordu aritu dira jokatzen.
Guztira 123.000 euro banatu di-
tuzte Donostian, horietatik
76.000 euro Euskal Herrian gera-
tu direlarik. 

Izan ere, hiru sari nagusiekin
batera Francisco Oyarzabalek 8.
egin zuen (3.235 euro), Oier Aiz-
puruk 11. (2.208 euro) eta Cesar
Rodriguezek 12. (2.208 euro). 

goetan. Lehiaketako oinarriak era-
kusgarri daude bertan. 

Erakusketak
]Tolosa. Ignacio Elizaranen era-
kusketa Aranburu jauregian.
]Tolosa. Inestableerakusketa
GKo galeriaren eskutik, Aranburu
jauregian. 
]Tolosa. Indonesiako Txotxongilo-
ak erakusketa Topic-en.
]Tolosa. Lore lehorrekin egindako
lanak ikusgai Lanbroa tabernan.
Itziar artista irundarrak eginak.
]Tolosa. Ertza erakusketa GKo
galerian. 
]Tolosa. Hilaren 30a arteHildako-
ak hilobietatik ateraz, duintasunak
berreskuratuzerakusketa Kultur
Etxean. 

›› GUARDIAKO FARMAZIAK
]Tolosa. Moraut, R. Zabalarreta,
1. 943 67 36 49.
]Lekunberri. Azpiroz, M. A. Ara-
lar kalea, 43. 112.

HITZAK ez du bere gain hartzen
egunkarian adierazitako esanen
eta iritzien erantzukizunik.


